  Na osnovu člana 131. stav 7. Zakona o srednjem obrazovanju ("Službene novine Kantona Sarajevo", broj 10/04), član 89. stav 6. Zakona o osnovnom odgoju i obrazovanju ("Službene novine Kantona Sarajevo", broj 10/04), a u skladu sa Zakonom o ministarskim, vladinim i drugim imenovanjima Federacije BiH ("Službene novine Federacije BiH", broj 12/03), ministar obrazovanja i nauke Kantona Sarajevo donosi 

PRAVILNIK 
O IZBORU I IMENOVANJU ŠKOLSKIH I NADZORNIH ODBORA OSNOVNIH I SREDNJIH ŠKOLA KANTONA SARAJEVO 
Član 1. 

Ovaj Pravilnik uređuje pitanja izbora i imenovanja školskih odbora i nadzornih odbora i predstavlja opći okvir za uređivanje ove materije a primjenjivat će se u svim osnovnim i srednjim školama u Kantonu Sarajevo. 

Član 2. 

ŠKOLSKI ODBOR 

Osnovna funkcija školskog odbora je da se osigura djelotvorno i efikasno korištenje resursa škole, a posebno slijedeće funkcije: 

  donosi pravila škole, 

  imenuje i razrješava direktora, 

  donosi godišnji program rada, 

  razmatra i usvaja izvještaj o realizaciji godišnjeg programa rada, 

  donosi finansijski plan i usvaja godišnji obračun, 

  vrši izbor nastavnika, stručnih i drugih saradnika, na prijedlog direktora, 

  vrši izbor pomoćnika direktora, odnosno voditelja dijelova nastavnog procesa, na prijedlog direktora, 

  odlučuje o prestanku prava nastavnika, stručnih i drugih saradnika na dalji obrazovno-odgojni rad, 

  donosi opći akt o unutrašnjoj organizaciji i sistematizaciji radnih mjesta, te druga opća akta u skladu sa Zakonom i pravilima škole, 

  razmatra ostvarivanje nastavnog plana i programa, 

  odlučuje o prigovoru nastavnika, stručnih i drugih saradnika na ocjenu rada, 

  razmatra prijedloge odluka i preporuke koje se upute školskom odboru i preduzima odgovarajuće mjere, 

  usmjerava, kontrolira i ocjenjuje rad direktora, 

  rješava sva pitanja odnosa s osnivačem, 

  odlučuje o korištenju sredstava preko iznosa određenog pravilima škole, 

  donosi svoj program rada, a izvještaj o svom radu podnosi osnivaču, 

  razmatra prijedloge i preporuke koje mu se upućuju i poduzima potrebne mjere, 

  odlučuje o žalbama i prigovorima svih zaposlenika o njihovim pravima, obavezama i odgovornostima iz radnog odnosa, 

  donosi odluku po žalbi učenika, 

  vrši i druge poslove u skladu sa Zakonom i pravilima škole. 

NADZORNI ODBOR 

Član 3. 

Nadzorni odbor škole obavlja slijedeće poslove: 

  kontrolira donošenje i realizaciju finansijskog plana i godišnjeg obračuna, 

  kontrolira izvršavanje obaveza iz ugovora o zakupu (ukoliko škola stiče prihode na osnovu zakupa), 

  kontrolira priliv finansijskih sredstava na osnovu donacija pravnih i fizičkih lica, održavanja kurseva instruktivne nastave i prodaje proizvoda, intelektualnih i drugih usluga, 

  informira se o prihodima koje osnovna škola stiče iz legata, poklona i zavještanja. 

IZBOR I IMENOVANJE ŠKOLSKIH I NADZORNIH ODBORA 

Član 4. 

Školski odbor po svom sastavu treba da odražava etnički sastav lokalne zajednice u kojoj škola djeluje. 

Način rada školskog odbora regulirat će se poslovnikom o radu, kojeg donosi školski odbor najkasnije u roku od 30 dana od prvog sastanka. 

Članovi školskog odbora biraju se na period od 4 godine, sa mogućnošću jednog reizbora. 

Član 5. 

Školski odbor osnovne škole kao javne ustanove kojoj je osnivač Kanton broji pet članova, a sačinjavaju ga jedan predstavnik Ministarstva obrazovanja i nauke Kantona Sarajevo (u daljem tekstu: Ministarstvo), jedan predstavnik općine na čijem području se nalazi škola, jedan predstavnik roditelja učenika i dva predstavnika iz reda nastavnika i stručnih saradnika škole. 

Predsjednika i članove školskog odbora osnovne škole koja nije javna ustanova imenuje i razrješava osnivač, a predsjednika i članove školskog odbora osnovne škole kao javne ustanove imenuje i razrješava načelnik općine na čijem području se nalazi škola. 

Član 6. 

Školski odbor srednje škole kao javne ustanove sa područja Grada kojoj je osnivač Kanton broji pet članova, a sačinjavaju ga: jedan predstavnik Ministarstva, jedan predstavnik Grada, jedan predstavnik roditelja učenika i dva predstavnika iz reda nastavnika i stručnih saradnika škole. 

Školski odbor srednje škole kao javne ustanove izvan područja Grada kojoj je osnivač Kanton broji pet članova, a sačinjavaju ga: jedan predstavnik Ministarstva, jedan predstavnik općine na čijem području se nalazi škola, jedan predstavnik roditelja učenika i dva predstavnika iz reda nastavnika i stručnih saradnika škole. 

Predsjednika i članove školskog odbora srednje škole koja nije javna ustanova imenuje i razrješava osnivač, a predsjednika i članove školskog odbora škole kao javne ustanove imenuje i razrješava Vlada Kantona. 

Član 7. 

U školskom odboru osnovne i srednje škole koja nije javna ustanova obavezan je predstavnik Ministarstva. 

Broj članova školskog odbora osnovne i srednje škole koja nije javna ustanova utvrđuje osnivač. 

Član 8. 

Promjene u sastavu školskog odbora, ukoliko je potrebno, bit će napravljene u skladu sa nacionalnom strukturom populacije učenika povećavanjem ili zamjenom broja članova školskog odbora, u okviru ograničenja naznačenih u postojećim propisima. 

U svim javnim osnovnim i srednjim školama Kantona Sarajevo u kojima je procenat populacije učenika i nastavnika povratnika/domicilne manjine jednak ili veći od 10% ukupne školske populacije najmanje jedan član će, u skladu sa zakonskim mogućnostima, biti uključen u sastav postojećeg školskog odbora, u cilju osiguranja zastupljenosti predstavnika povratničke/domicilne manjinske populacije. 

U slučaju da propisi ne omogućavaju imenovanje dodatnih članova (člana) školskog odbora, osnovna ili srednja škola će zamijeniti postojeće članove (člana) školskog odbora predstavnicima (predstavnikom) povratničke/domicilne manjinske populacije. 

Član 9. 

Nadzorni odbor po svom sastavu treba da odražava etnički sastav lokalne zajednice u kojoj škola djeluje. 

Način rada nadzornog odbora regulirat će se poslovnikom o radu koji donosi nadzorni odbor najkasnije 30 dana od prvog sastanka. 

Članovi nadzornog odbora biraju se na period od 4 godine, sa mogućnošću jednog reizbora. 

Član 10. 

Nadzorni odbor osnovne škole kao javne ustanove kojoj je osnivač Kanton broji tri člana, a sačinjavaju ga jedan predstavnik Ministarstva, jedan predstavnik općine na čijem području se nalazi škola i jedan predstavnik iz reda nastavnika i stručnih saradnika škole. 

Predsjednika i članove nadzornog odbora osnovne škole koja nije javna ustanova imenuje i razrješava osnivač, a predsjednika i članove nadzornog odbora osnovne škole kao javne ustanove imenuje i razrješava načelnik općine. 

Član 11. 

Nadzorni odbor srednje škole kao javne ustanove sa područja Grada kojoj je osnivač Kanton broji tri člana, a sačinjavaju ga: jedan predstavnik Ministarstva, jedan predstavnik Grada i jedan predstavnik iz reda nastavnika i stručnih saradnika škole. 

Nadzorni odbor srednje škole kao javne ustanove izvan područja Grada kojoj je osnivač Kanton broji tri člana, a sačinjavaju ga: jedan predstavnik Ministarstva, jedan predstavnik općine na čijem području se nalazi škola i jedan predstavnik iz reda nastavnika i stručnih saradnika škole. 

Predsjednika i članove nadzornog odbora srednje škole koja nije javna ustanova imenuje i razrješava osnivač, a predsjednika i članove nadzornog odbora škole kao javne ustanove imenuje i razrješava Vlada Kantona. 

Promjene u sastavu nadzornog odbora, ukoliko je potrebno, bit će napravljene u skladu sa nacionalnom strukturom populacije učenika povećavanjem ili zamjenom broja članova nadzornog odbora, u okviru ograničenja naznačenih u postojećim propisima. 

Član 12. 

U nadzornom odboru osnovne i srednje škole koja nije javna ustanova obavezan je predstavnik Ministarstva. 

Broj članova nadzornog odbora osnovne i srednje škole koja nije javna ustanova utvrđuje osnivač. 

Član 13. 

Školski i nadzorni odbor za javne osnovne i srednje škole se imenuje na osnovu javnog poziva kojeg raspisuje Ministarstvo obrazovanja i nauke. 

Kandidati za člana školskog, odnosno nadzornog odbora podnose prijavu na javni poziv na adresu škole na Aplikacionom listu koji je sastavni dio ovog Pravilnika. 

Aplikacije kandidata predstavnika roditelja prosljeđuju se Vijeću roditelja škole, a aplikacije kandidata predstavnika škole prosljeđuju se nastavničkom vijeću. 

Aplikacije kandidata predstavnika Ministarstva prosljeđuju se Ministarstvu obrazovanja i nauke Kantona Sarajevo. 

Aplikacije kandidata predstavnika Grada prosljeđuju se gradonačelniku. 

Aplikacije kandidata predstavnika općine prosljeđuju se načelniku općine na čijem području se nalazi škola. 

Proceduru distribucije i obrade aplikacija i objedinjavanja prijedloga provodi komisija koju imenuje školski (upravni) odbor u prethodnom sazivu. 

Član 14. 

Konačno imenovanje školskog i nadzornog odbora osnovnih škola koje su javne ustanove vrši načelnik općine na čijem području se nalazi škola, za kojeg je obavezujući prijedlog kandidata iz reda predstavnika roditelja i kandidata iz reda nastavnika i stručnih saradnika. 

Konačno imenovanje školskog i nadzornog odbora srednjih škola koje su javne ustanove vrši Vlada Kantona Sarajevo, za koju je obavezujući prijedlog kandidata iz reda predstavnika roditelja i kandidata iz reda nastavnika i stručnih saradnika. 

Član 15. 

Za člana školskog i nadzornog odbora ne može biti izabrana osoba koja: 

a) je direktor ili pomoćnik direktora javne osnovne ili srednje škole u kojoj školski, odnosno nadzorni odbor djeluje, 

b) je u bilo kakvoj rodbinskoj vezi do drugog stepena sa bilo kojim članom školskog odbora ili bilo kojim zaposlenim javne osnovne ili srednje škole u kojoj je školski odbor aktivan, 

c) ima sudski dosje koji ga čini nepodobnim za članstvo i rad u školskom/nadzornom odboru, 

d) je zaposlena na drugoj izbornoj poziciji koja može utjecati na eventualni sukob interesa. 

Član 16. 

Imenovanje članova školskog odnosno nadzornog odbora, u sklopu procedure reizbora, bit će okončano u roku od najmanje petnaest (15) dana prije isteka mandata članova školskog odnosno nadzornog odbora. 

Školski odnosno nadzorni odbor će prema osnivaču pokrenuti inicijativu za imenovanje novih članova odbora najmanje devedeset (90) dana prije isteka mandata njegovih članova. 

Član 17. 

Članstvo u školskom odnosno nadzornom odboru može prestati u sljedećim slučajevima: 

a) član školskog/nadzornog odbora podnese zahtjev za prekid učešća u radu odbora, 

b) ukoliko se radi o nastavniku, u slučaju prestanka radnog odnosa, 

c) ukoliko se radi o roditelju, u slučaju da njegovo/njeno dijete prestane pohađati predmetnu osnovnu ili srednju školu, 

d) vijeće roditelja, nastavničko vijeće, mjesna zajednica ili osnivač, u zavisnosti od grupe kojoj predstavnik pripada, odluči okončati članstvo tog člana u školskom/nadzornom odboru , 

e) školski/nadzorni odbor procijeni, većinskim glasanjem, da član školskog/nadzornog odbora nije u stanju obavljati svoje dužnosti, 

f) ukoliko preuzeta izborna funkcija dovodi do sukoba interesa u skladu sa zakonom. 

U slučaju da član školskog/nadzornog odbora dâ otkaz ili napusti članstvo prije isteka mandata, školski/nadzorni odbor je odgovoran za pokretanje inicijative imenovanja adekvatne zamjene. 

Član 18. 

U slučaju da u toku redovnog četverogodišnjeg mandata neki od članova školskog, odnosno nadzornog odbora iz bilo kog razloga bude razriješen članstva ili da mu prestane mandat zastupanja određene strukture (završavanje obrazovanja djeteta u toj školi ukoliko se radi o predstavniku roditelja, prestanak radnog odnosa ukoliko se radi o predstavniku uposlenika ... ), školski odbor pokreće hitnu proceduru popune tražeći od odgovarajuće strukture kandidata za svaki pojedinačan takav slučaj. 

Nakon dobijenog prijedloga od strane odgovarajuće strukture školski/nadzorni odbor privremeno te kandidate imenuje za vršioce dužnosti do konačnog imenovanja od strane nadležnog organa kako je to dato zakonom i ovim pravilnikom. 

Mandat kooptiranih članova školskog, odnosno nadzornog odbora nakon konačnog imenovanja traje do kraja mandata školskog, odnosno nadzornog odbora. 

Član 19. 

U slučaju da školski odbor ne postupa u skladu sa zakonom, a naročito ako školski odbor ne izvrši imenovanje direktora u skladu sa zakonom, osnivač će pokrenuti proceduru za razrješenje školskog odbora. 

Član 20. 

Članovi školskog/nadzornog odbora će svoje dužnosti obavljati na dobrovoljnoj osnovi i bez bilo kog vida nadoknade. 

OPĆE METODE RADA ŠKOLSKOG/NADZORNOG ODBORA 

Član 21. 

Sve odluke školskog/nadzornog odbora donose se na sastancima odbora. 

Školski/nadzornoi odbor može donijeti odluku samo u slučaju da je većina članova školskog/nadzornog odbora prisutna na sastanku, a odluka školskog/nadzornog odbora će biti donesena samo ako je većina članova školskog/nadzornog odbora glasala za odluku. 

Članovi školskog/nadzornog odbora mogu djelovati samo kao kolektivni organ i nemaju nadležnost za donošenje odluka van sastanaka školskog/nadzornog odbora. 

Rasprave i odluke školskog/nadzornog odbora se odvijaju i donose na javan način, osim ako školski/nadzorni odbor ne donese drugačiju odluku. 

Član školskog/nadzornog odbora koji se ne slaže sa odlukom tog organa može tražiti da se u zapisnik unese njegovo neslaganje. 

Član 22. 

Prvi sastanak školskog/nadzornog odbora zakazuje direktor škole. 

Ostale sastanke školskog/nadzornog odbora zakazuje predsjednik školskog/nadzornog odbora, a u slučajevima kada je predsjednik školskog/nadzornog odbora odsutan, sastanke zakazuje član školskog/nadzornog odbora kojeg je imenovao predsjednik. 

Predsjednik školskog/nadzornog odbora će zakazati sastanak školskog/nadzornog odbora i na zahtjev: 

a) najmanje jedne trećine članova školskog/nadzornog odbora, 

b) direktora škole, 

c) drugih zainteresiranih struktura. 

Član 23. 

Predsjednik školskog/nadzornog odbora predlaže dnevni red za sastanak školskog/nadzornog odbora, a konačan dnevni red utvrđuje školski/nadzorni odbor. 

Prije sastanka školskog/nadzornog odbora, članove školskog/nadzornog odbora će predsjednik, u pisanoj formi, obavijestiti o predloženom dnevnom redu, datumu, vremenu i mjestu održavanja sastanka školskog/nadzornog odbora. 

U hitnim slučajevima, sastanci školskog/nadzornog odbora mogu biti zakazani putem telefona ili na neki drugi adekvatan način. 

Članovima školskog/nadzornog odbora će najmanje dva dana prije održavanja sastanka biti dostavljeni relevantani pisani materijali u vezi sa pitanjem o kojem će se raspravljati na sastanku školskog/nadzornog odbora. 

Zakazani datum sastanka školskog/nadzornog odbora sa predloženim dnevnim redom će biti postavljeni na oglasnoj tabli u školi. 

Član 24. 

Prisustvo sjednicama školskog/nadzornog odbora je obavezno za osobu čije prisustvo sastanku zahtijeva školski/nadzorni odbor - u slučajevima kada se traži njihovo stručno mišljenje ili ako moraju da daju dodatno objašnjenje za određeno pitanje. 

Član 25. 

Na svakom sastanku školskog/nadzornog odbora vodi se zapisnik. 

Zapisnik školskog/nadzornog odbora vodi sekretar škole. 

Zapisnici iz prethodnog stava će sadržavati imena članova školskog/nadzornog odbora i drugih osoba koji su prisustvovali sastanku, pitanja o kojima se raspravljalo tokom sastanka školskog/nadzornog odbora, kao i sve odluke školskog/nadzornog odbora. 

Zapisnike potpisuje predsjednik školskog/nadzornog odbora, kao i lice koje vodi zapisnik. 

Zapisnici sa sastanaka školskog/nadzornog odbora bit će postavljeni na oglasnoj tabli u školi. 

Član 26. 

Članovi školskog/nadzornog odbora će prisustvovati obukama koje mogu biti organizirane u školi, a u vezi sa zakonima i propisima u školi, te administrativno-finansijskim upravljanjem u školi. 

Član 27. 

Druga pitanja koja nisu regulirana ovim Pravilnikom, a koja se odnose na aktivnosti školskog/nadzornog odbora, bit će regulirana poslovnikom o radu školskog/nadzornog odbora. 

Član 28. 

Principi izbora i imenovanja upravnih i nadzornih odbora definisanih ovim Pravilnikom primjenjivat će se na izbor i imenovanje upravnih i nadzornih odbora predškolskih ustanova. 

Član 29. 

Ovaj pravilnik stupa na snagu osmog dana od dana donošenja, a biće objavljen u "Službenim novinama Kantona Sarajevo". 

Broj 11-01-38-22048/04
4. oktobra 2004. godine
Sarajevo 


Ministar
dr. Emir Turkušić, s.r. 

